
Ushbu ishda zamonaviy marketingda tobora muhim o‘rin egallayotgan 

emotsional marketing konsepsiyasi va uning mijozlarning xarid qilish qarorlariga 

qanday ta’sir ko‘rsatishi yoritiladi. Tadqiqotda inson ongining hissiy va mantiqiy 

qaror qabul qilish mexanizmlari asosida emotsional reklama vositalarining 

samaradorligi tushuntirilgan. Coca-Cola, Apple, TOMS Shoes kabi brendlar misolida 

hissiyotlar orqali iste’molchida qanday munosabat shakllantirilishi, mijoz sodiqligini 

qanday oshirish mumkinligi ko‘rsatiladi. Emotsional marketing – bu mahsulotni 

emas, balki mijozning o‘ziga bo‘lgan munosabatini ijobiy tomonga o‘zgartirish orqali 

savdoni oshirish strategiyasidir. Ishda ushbu yondashuvning asosiy usullari, real 

hayotiy misollar va ularning psixologik izohlari asosida tahlil o‘tkazilgan. 

Kalit so‘zlar: emotsional marketing, mijoz xulq-atvori, qaror qabul qilish, 

hissiy reklama, brend sodiqligi, psixologik ta’sir, iste’molchi hissiyoti, reklama 

strategiyasi, hissiyotga asoslangan marketing, mijoz ong osti 

Reklama olamida juda ko‘p mahsulotlar bor, lekin hammasi ham odamlar 

e’tiborini tortavermaydi. Ko‘pincha biz nimanidir tanlayotganimizda bunga o‘zim 

qaror qildim deb o‘ylaymiz, aslida esa hissiyotlarimiz bu qarorni allaqachon biz 

uchun qabul qilib bo‘lgan bo‘ladi. Aynan shuning uchun hozirgi marketingda 

emotsiyalarga asoslangan yondashuv kuchli ahamiyatga ega bo‘lib bormoqda. 

Emotsional marketing degani – bu mahsulotni emas, uning atrofidagi hissiyotni sotish 

degani. Kompaniyalar mijozda iliqlik, quvonch, xavfsizlik, nostalgiya yoki orzu-

umid kabi hissiyotlarni uyg‘otishga harakat qilishadi. Masalan, Coca-Cola 

reklamalarini eslasangiz: ular hech qachon “bizning ichimlik eng mazali” demaydi. 

mailto:gulbeka1105@gmail.com


   MODERN EDUCATION AND DEVELOPMENT  

   Выпуск журнала №-27  Часть–1_Июнь –2025 

102 

Ular do‘stlik, oilaviy quvonch, Yangi yil bayrami, bolalik kabi iliq his-tuyg‘ularni 

ko‘rsatishadi. Natijada sizda brendga nisbatan ijobiy munosabat shakllanadi, va siz 

hatto boshqa ichimliklar arzonroq bo‘lsa ham Coca-Colani tanlashingiz mumkin. 

Yoki Apple brendini olaylik – ular mahsulotlarining texnik jihatlaridan ko‘ra, 

hayotingizni qanday o‘zgartirishi haqida gapirishadi: yaratuvchanlik, ilhom, nafislik, 

o‘zini erkin his qilish. Shu sababli Apple foydalanuvchilari o‘zini oddiy mijoz emas, 

balki brend oilasining bir qismi deb his qilishadi. 

Bu yerda yana bir muhim jihat bor: inson miyasi axborotni ikki yo‘nalishda 

qayta ishlaydi – mantiqiy va hissiy. Hissiy qism, ya’ni “limbik tizim”, qarorlarni juda 

tez qabul qiladi. Shuning uchun agar reklama sizda ijobiy emotsiyalar uyg‘otsa, 

mantiqiy fikrlashga ulgurmasdan, sizda mahsulotga nisbatan ishonch paydo bo‘ladi. 

Shu sababli reklamalarda ko‘pincha bolalar, uy hayvonlari, musiqa, ranglar, 

tabassumli odamlar, hayotiy voqealar ishlatiladi – bularning hammasi sizning hissiy 

reaksiyangizni faollashtirish uchun. 

Yana bir misol – TOMS Shoes kompaniyasi. Ular “sen bir juft poyabzal sotib 

olsang, biz yana bir juftini muhtoj bolaga sovg‘a qilamiz” degan tamoyilni ilgari 

surishdi. Bu oddiy poyabzal emas, balki siz o‘zingizni mehribon va saxiy insondek 

his qiladigan poyabzal. Bu orqali ular mijozning o‘ziga nisbatan ijobiy hissiyotini 

kuchaytirishdi. 

Xuddi shunday tarzda emotsional marketing brend sodiqligini ham 

kuchaytiradi. Odamlar o‘ziga yoqqan brendni unutmaydi, uni do‘stiga tavsiya qiladi, 

hatto biroz qimmatroq bo‘lsa ham aynan o‘shani tanlaydi. Chunki u brend bilan 

bog‘liq ijobiy xotiralarga ega. Misol uchun, siz bolalikda oila davrasida yeyilgan bir 

shirinlikni eslab, katta bo‘lganingizda ham aynan o‘shani izlab topishingiz mumkin – 

bu mantiq emas, bu hissiyot. 

Shunday qilib, emotsional marketing – bu faqat reklama yaratish emas, balki 

mijoz bilan chuqur, hissiy aloqa o‘rnatish demakdir. Bu aloqa orqali mijoz mahsulotni 

emas, o‘zini yaxshi his qiladigan bir tajribani sotib oladi. Hozirgi kunda bu 

yondashuvsiz brendlar uzoq vaqt raqobatda qolishi qiyin. Shuning uchun har bir 

marketing strategiyasi orqasida shunchaki mahsulotni targ‘ib qilish emas, inson 

qalbiga yo‘l topish istagi bo‘lishi kerak. 

